
FUQАROLIK PROTSESSIDА VАKILLIK INSTITUTI: 
O‘ZIGА XOS АHАMIYATI VА XUSUSIYATLАRI

Хаbibullayev Davlatjon Yulchiboyevich, 
Тоshkent davlat yuridik universiteti 

Fuqarolik protsessual va iqtisodiy 
protsessual huquqi kafedrasi mudiri,

yuridik fanlar doktori, professor  
ОRCID: 0000-0002-8355-3983

e-mail: davlat.xabibullayev@mail.ru

Аnnotatsiya. Mazkur maqolada fuqarolik sud ishlarini yuritishda vakillik instituti, ahamiyati 
va oʻziga xos xususiyatlari tahlil etilgan. Xususan, fuqarolik sud ishlarini yuritishda vakillik qilish 
tushunchasi, uning ahamiyati va bu borada huquqshunos olimlarning ilmiy-nazariy qarashlari 
oʻrganib chiqilgan. Suddagi vakillik tushunchasi tahlil qilinib, ushbu tushunchaga mualliflik taʼrifi 
ishlab chiqilgan. Shuningdek, ushbu maqolada Oʻzbekiston Respublikasi Oliy Sudi Plenumining 2010-
yil 14-maydagi “Vakillikka doir fuqarolik protsessual qonunchiligi normalarining sudlar tomonidan 
qoʻllanilishi toʻgʻrisida”gi qarori, Oʻzbekiston Respublikasining “Davlat hisobidan yuridik yordam 
koʻrsatish toʻgʻrisida”gi Qonuni tahlil etilib, bu boradagi huquqshunos olimlarning ilmiy-nazariy 
qarashlari tadqiq etilgan. Bundan tashqari, maqolada fuqarolarning malakali yuridik yordam olishga 
boʻlgan konstitutsiyaviy huquqini taʼminlash, ishonch bildiruvchi shaxsga uning huquqlari va qonuniy 
manfaatlarini sudda himoya qilishda yordam berish, hozirgi kunda fuqarolik protsessual huquqi fani 
nazariyasida vakil bilan advokat maqomining oʻzaro nisbati, advokatning sud protsessida ishtirokining 
oʻziga xos xususiyatlari tadqiq qilinib, takliflar ishlab chiqilgan. Xulosa qismida vakil bilan advokat 
maqomining oʻzaro nisbati, advokatning protsessual huquq va majburiyatlari, advokatning sud 
protsessida ishtirokining oʻziga xos xususiyatlari koʻrsatib berilgan. 

Kalit soʻzlar: fuqarolik sudi, odil sudlov, vakil, advokat, suddagi vakillik, sud orqali himoyalanish, 
malakali yuridik yordam, bepul yuridik yordam, vakilning protsessual huquq va majburiyatlari

ИНСТИТУТ ПРЕДСТАВИТЕЛЬСТВА В ГРАЖДАНСКОМ ПРОЦЕССЕ: 
ЕГО ЗНАЧЕНИЕ И ОСОБЕННОСТИ

Хабибуллаев Давлатжон Юлчибоевич,
доктор юридических наук, профессор, 
заведующий кафедрой «Гражданское  

и экономическое процессуальное право» 
Ташкентского государственного  

юридического университета 

Аннотация. В настоящей статье рассмотрены институт представительства 
в гражданском судопроизводстве, его значение и особенности. В частности, 

анализируется понятие представительства в гражданском процессе, раскрывается 
его роль, а также исследуются научно-теоретические подходы юристов к данному 
понятию. Автор предлагает собственное определение термина «представительство 
в суде». Кроме того, рассматриваются постановление Пленума Верховного суда 
Республики Узбекистан от 14 мая 2010 года «О применении судами норм гражданского 
процессуального законодательства о представительстве», Закон Республики Узбекистан 
«О предоставлении юридической помощи за счёт государства», а также научные 
мнения и теоретические взгляды в этой области. Отдельное внимание уделяется 
обеспечению конституционного права граждан на квалифицированную юридическую 
помощь, содействию представителя в защите прав и законных интересов доверителя в 
суде, соотношению процессуального статуса адвоката и представителя в современной 
теории гражданского процессуального права, а также особенностям участия адвоката 
в судопроизводстве. В заключительной части статьи освещены различия и сходства 
в правовом положении адвоката и иного представителя, процессуальные права и 
обязанности адвоката, а также характерные черты его участия в гражданском 
процессе.

Ключевые слова: гражданский суд, правосудие, представитель, адвокат, 
представительство в суде, судебная защита, квалифицированная юридическая помощь, 
бесплатная юридическая помощь, процессуальные права и обязанности представителя

THE INSTITUTE OF REPRESENTATION IN CIVIL PROCEDURE: 
ITS SIGNIFICANCE AND CHARACTERISTICS

Khаbibullayev Davlatjon Yulchiboyevich, 
Head of the Department of Civil Procedural

 and Economic Procedural Law,
Tashkent State University of Law,

 Doctor of Science in Law, Professor 

Absract. This article analyzes the institution of representation in civil proceedings, 
its significance, and specific features. In particular, the concept of representation in civil 
proceedings, its significance, and the scientific and theoretical views of legal scholars on this 
issue have been studied. The concept of representation in court was analyzed, and an author’s 
definition of this concept was developed. This article also analyzes the Resolution of the Plenum 
of the Supreme Court of the Republic of Uzbekistan dated May 14, 2010, “On the Application by 
Courts of the Norms of Civil Procedure Legislation on Representation,” the Law of the Republic 
of Uzbekistan “On the Provision of Legal Assistance at the Expense of the State,” and examines 
the scientific and theoretical views of legal scholars in this area. In addition, the article examines 
and develops proposals for ensuring the constitutional right of citizens to receive qualified 
legal assistance, assisting the principal in protecting their rights and legitimate interests in 
court, the relationship between the status of a representative and a lawyer in the theory of civil 
procedural law, and the specific features of the lawyer’s participation in court proceedings. The 
conclusion section outlines the relationship between the status of a representative and a lawyer, 
the procedural rights and obligations of a lawyer, and the specific features of the lawyer’s 
participation in court proceedings.

Keywords: civil court, justice, representative, lawyer, legal representation, judicial 
protection, qualified legal assistance, free legal assistance, procedural rights and obligations of a 
representative

Kirish
Oʻzbekiston Respublikasi Fuqarolik prot-

sessual kodeksining 65-moddasiga koʻra, fu-
qarolar oʻz ishlarini sudda shaxsan yoki oʻz 
vakillari orqali yuritishi mumkin. Fuqaroning 
ishda shaxsan ishtirok etishi uni ish boʻyicha 
vakilga ega boʻlish huquqidan mahrum et-
maydi. Tashkilotlar ishlarni oʻz rahbarlari 
yoki vakillari orqali yuritadi.

 Fuqarolik sud ishlarini yuritishda ishda 
ishtirok etuvchi shaxslar orasida vakillar mu-
him oʻrin egallaydi. Chunki fuqarolar va tash-
kilotlarning buzilgan huquqlari va qonun bi-
lan qoʻriqlanadigan manfaatlarini sud orqali 
himoya qilishda, ularga malakali yuridik yor-
dam koʻrsatishda vakillik oʻziga xos ahami-
yatga ega. Bu borada Sh.Sh. Shoraxmetov oʻz 
fikrini bildirib: “Fuqarolar va yuridik shaxslar 
fuqarolik ishlarini sudlarda, aksariyat hollar-
da oʻzlari bevosita yuritadilar. Аmmo baʼzi 
sabablarga koʻra, chunonchi: kasallik, koman-
dirovkada boʻlish, huquq normalaridan ye-
tarli darajada xabardor boʻlmaslik, muomala 
layoqatiga ega boʻlmaslik va boshqa sabablar 
bilan daʼvogar va javobgar shaxslar sud ishini 
yuritishni boshqa shaxsga (vakilga) topshi-
rishlari mumkin. Sudda vakillik qilish institu-
tining ahamiyati fuqarolar va tashkilotlarning 
huquqlarini va qonuniy manfaatlarini himoya 
qilish, xolisona haqiqatni belgilash, nizoning 
mazmuni yuzasidan toʻgʻri qaror qabul qilish-
da sudga koʻmaklashishdan iboratdir”, – deb 
taʼkidlaydi [1]. Ushbu fikrga qoʻshilgan holda 
aytish mumkinki, sudda vakillik qilish ishda 
ishtirok etuvchi shaxslarning buzilgan huquq 
va erkinliklarini hamda qonuniy manfaatla-
rini sud orqali samarali himoya qilishning 
protsessual kafolati hisoblanadi.

Material va metodlar
Tadqiqot doirasida fuqarolik sud ishlari-

ni yuritishda vakillik institutiga oid disser-
tatsiyalar, dissertatsiya avtoreferatlari, ilmiy 
maqolalar, Oʻzbekiston Respublikasining Fu-
qarolik protsessual kodeksi, “Davlat hisobi-
dan yuridik yordam koʻrsatish toʻgʻrisida”gi 
OʻRQ va bosha qonun hujjatlari, Oʻzbekiston 

Respublikasi Oliy Sudi Plenumining 2010-yil 
14-maydagi “Vakillikka doir fuqarolik prot-
sessual qonunchiligi normalarining sudlar 
tomonidan qoʻllanilishi toʻgʻrisida”gi qarori 
va mavzuga oid boshqa ilmiy materiallardan 
foydalanilgan. Tadqiqot doirasida huquqiy 
fanlardagi ilmiy metodlar: tizimli-huquqiy 
tahlil, taqqoslash, qiyosiy huquqiy, induksiya 
va deduksiya kabi usullar qoʻllanilgan.

Tadqiqot natijalari 
Oʻzbekiston Respublikasi Fuqarolik prot-

sessual kodeksida sudda vakillik qilish tu-
shunchasi yoritilmagan. Lekin Oʻzbekiston 
Respublikasi Oliy Sudi Plenumining 2010-yil 
14-maydagi “Vakillikka doir fuqarolik prot-
sessual qonunchiligi normalarining sudlar 
tomonidan qoʻllanilishi toʻgʻrisida”gi qaror-
da: “Suddagi vakil – ishonch bildiruvchi shaxs 
nomidan va uning manfaatlari uchun beril-
gan vakolat doirasida protsessual harakatlar 
sodir etadigan hamda huquqlarini amalga 
oshirishda unga yordam beradigan jismoniy 
shaxsdir”, – deb tushuntirish berilgan. 

Yuridik adabiyotlarda suddagi vakillik 
tushunchasiga turli xil taʼriflar berilgan. Hu-
quqshunos olim M.M. Mamasiddiqovning fik-
richa: “Sudda vakillik qilish institutining fu-
qarolik huquqidagi vakillikdan avvalambor, 
uning maqsad va vazifalaridan kelib chiqib 
farqlash mumkin. Sudda vakillik qilishning 
maqsadi – fuqarolar va yuridik shaxslarga 
huquqlarini sudda himoya qilishda yordam 
berish hamda sudga ish uchun ahamiyat-
li boʻlgan holatlarni aniqlashda va nizoning 
toʻgʻri hal qilinishida yordam berish hisob-
lanadi. Shuning uchun suddagi vakil bilan 
ishonch bildiruvchi oʻrtasidagi moddiy – hu-
quqiy munosabatlarning mavjudligi protses-
sual munosabatlarning kelib chiqishi uchun 
asos boʻladi” [2]. 

K.K. Olimovaning fikricha: “Suddagi vakil-
lik instituti vakillik ostidagi shaxs nomidan 
unga maqbul boʻlgan hal qiluv qarori chiqa-
rishga erishish maqsadida amalga oshirila-
digan faoliyat, shuningdek, vakillik ostidagi 
shaxsning huquqlarini roʻyobga oshirishga 

va sudda uning huquqlari buzilishining oldi-
ni olishga yordamlashuvchi hamda fuqarolik 
ishlari boʻyicha sudlarga odil sudlovni amal-
ga oshirishga koʻmaklashuvchi shaxs sifatida 
taʼrif berish toʻgʻri boʻladi” [3]. 

R.А. Sidorovning fikricha: “Sudda vakil-
lik – fuqarolarning malakali yuridik yordam 
olishga boʻlgan konstitutsiyaviy huquqi-
ni taʼminlash, ishonch bildiruvchi shaxsga 
uning huquqlari va qonuniy manfaatlarini 
sudda himoya qilishda yordam berish va fu-
qarolik ishlari boʻyicha odil sudlovni amalga 
oshirishda sudga yordam berish maqsadi-
da muayyan fuqarolik ishini yuritishda yoki 
alohida protsessual harakatni amalga oshi-
rishda sud va vakil oʻrtasida yuzaga keladi-
gan fuqarolik protsessual huquqiy munosa-
batlari boʻlib, unga koʻra, vakil oʻz vakolatlari 
doirasida ishonch bildiruvchi shaxs nomidan 
uning manfaatlarini koʻzlab ish yuritadi. Sud-
da vakillikning fuqarolik protsessual huquqiy 
munosabatlari sifatida taʼrifini shakllantirish-
da muallif tomonidan uning muhim belgilari 
(elementlari) sifatida vakillikning aniq maq-
sadga yoʻnaltirilganligi; subyektiv tarkibi; ob-
yekti; mazmuni; bir shaxsning boshqa shaxs 
nomidan va uning huquq va manfaatlarini hi-
moya qilish maqsadidagi faoliyati; vakilning 
vakolatlari koʻrsatib berilgan” [4].

N.V. Perepelkina, А.S. Kuskov [5], O.А. Ru-
zakovalar [6] fuqarolik protsessual qonun-
chiligining tarkibi nuqtayi nazaridan fuqaro-
lik protsessida vakillik huquqiy munosabat 
sifatida qarashadi. Ushbu pozitsiyaga koʻra, 
vakillik vakil va sud oʻrtasida rivojlanadigan 
huquqiy munosabatlardir.

Y. Nekrasovaning fikricha: “Sudda va-
killik bir shaxs (ishonch bildiruvchi shaxs) 
manfaatlarini vakolatni oʻtkazish orqali 
ishonch bildirilgan boʻlsa, boshqaning no-
midan vakilga berilgan vakolatlar asosida, 
amalga oshiriladigan huquqiy munosabatlar 
hisoblanadi, shuningdek, adolatli qaror qa-
bul qilish, ishonch bildiruvchilarning huquq-
larini amalga oshirish, ularni buzilishlarini 
oldini olish va jarayonda fuqarolik holatlari-

da sud maʼmuriyatiga yordam berish tushu-
niladi” [7].

E.S. Аloyanning fikriga koʻra: “Protsessual 
vakillikning mohiyatini oʻzaro bogʻliq va bir-
birini toʻldiruvchi quyidagilar orqali ochib 
berish maqsadga muvofiq: huquqiy munosa-
batlar tizimi (ichki va tashqi); muayyan yu-
ridik ahamiyatga ega oqibatlarga olib kela-
digan dinamik protsess (ishonch bildiruvchi 
uchun protsessual oraliq va yakuniy moddiy-
huquqiy oqibatlar); zamonaviy protsessual 
huquqning mustaqil instituti” [8]. 

Umumiy asoslarda yuqorida olimlar to-
monidan vakillik faoliyatiga taʼrif berilganda 
vakillikning vujudga kelish asoslari, vakil va 
ishonch bildiruvchi shaxs oʻrtasidagi muno-
sabatlar, vakolatlarni rasmiylashtirish tartibi, 
asoslari, vakolatlarni tasdiqlovchi hujjatlar, 
sud tomonidan vakilning tayinlanishi, ixtiyo-
riy va shartnomaviy vakillik turlaridan kelib 
chiqilib yondashilganligini koʻrishimiz mum-
kin. Har bir olim oʻz qarashlari va huquq ti-
zimi nuqtayi nazaridan taʼrif berib fikrlarini 
ifodalagan. Shu sababli ham har bir berilgan 
taʼriflarda oʻz asoslari va yondashuv usullari 
mavjud. Shunga koʻra, biz ham sudda vakillik 
qilish tushunchasiga quyidagicha taʼrif beri-
shimiz mumkin:

Sudda vakillik qilish ishda ishtirok etuv-
chi shaxs sifatida ishonch bildiruvchining bu-
zilgan huquq va qonun bilan qoʻriqlanadigan 
manfaatlarini sudda himoya qilish, malaka-
li yuridik yordam koʻrsatish, sudlar tomo-
nidan odil sudlovning amalga oshirilishiga 
koʻmaklashishdan iboratdir. 

V.А. Guk vakillikning maqsadi haqida 
toʻxtalib, vakillikdan maqsad ishonch bildi-
ruvchiga nafaqat malakali yuridik yordam 
koʻrsatish, balki fuqarolik ishlarini koʻrib chi-
qishda sudga koʻmaklashishdir degan fikrni 
ilgari suradi [9]. 

K.K. Olimovaning fikricha: “Sudda vakil-
lik qilishning maqsadi – fuqarolar va yuridik 
shaxslarga huquqlarini sudda himoya qilish-
da yordam berish hamda sudga ish uchun 
ahamiyatli boʻlgan holatlarni aniqlashda va 

nizoning toʻgʻri hal qilinishida yordam berish 
hisoblanadi. Shuning uchun suddagi vakil 
bilan ishonch bildiruvchi oʻrtasidagi mod-
diy-huquqiy munosabatlarning mavjudligi 
protsessual munosabatlarning kelib chiqishi 
uchun asos boʻladi” [10].

V.А. Guk va K.K. Olimovalarning fikrlariga 
munosabat bildiradigan boʻlsak, ular vakillik-
ning fuqarolik ishlarini sudda koʻrib chiqish-
da koʻmaklashish funksiyasiga alohida urgʻu 
qaratgan. Yaʼni vakil ishonch bildiruvchi 
shaxsning nomidan vakillikni amalga oshi-
rish bilan bir qatorda isbotlash va dalillarni 
taqdim etish majburiyati oʻzining zimmasiga 
yuklatilganligi sababli ham ishni koʻrib chi-
qishda sudga koʻmaklashish sifatida bahola-
nadi. Taraflarning vakili isbotlash funksiya-
sini amalga oshirishda boshqa bir tomondan 
qaraydigan boʻlsak oʻziga oʻzi koʻmaklashadi. 
Ularning taqdim etgan dalillari sud uchun 
isbotlash vositasi boʻlishi mumkin. Oʻzlari 
uchun esa manfaatlariga xizmat qiluvchi fakt-
lar sanaladi.

Maʼlumki, fuqarolik protsessual qonun-
chilik sud ishlarini yuritishda shartnoma 
boʻyicha (ixtiyoriy) vakil sifatida advokatlar, 
birgalikda ishtirok etuvchilardan birining 
topshirigʻi boʻyicha boshqa ishtirokchilar bi-
lan bir qatorda taraflar, uchinchi shaxslar 
tomonidan tanlangan shaxslarni ham nazar-
da tutar edi. Biroq tahlillar shuni koʻrsatdiki, 
sudda shartnoma boʻyicha (ixtiyoriy) vakil 
sifatida taraflar, uchinchi shaxslar tomonidan 
tanlangan shaxslarning, xususan oliy yuridik 
maʼlumotga, yaʼni huquqshunoslik sohasida 
maxsus bilim va koʻnikmalarga yoki yuridik 
yordam koʻrsatish uchun litsenziyaga ega 
bo‘lmagan shaxslarning ishtirok etishi fu-
qarolarning muhim konstitutsiyaviy huquqi 
boʻlmish – sud ishini yuritishning har qan-
day bosqichida malakali yuridik yordam olish 
huquqini amalda taʼminlanmasdan qolishiga 
olib keldi [11]. Ushbu fikrga qoʻshilgan holda 
aytish mumkinki, mazkur holatlar malakali, 
professional yuridik yordam olish boʻyicha 
fuqarolarga bir qator noqulayliklar keltirib 

chiqardi. Shuning uchun ham fuqarolar va 
tashkilotlarning buzilgan huquqlari va qo-
nun bilan qoʻriqlanadigan manfaatlarini sud 
orqali himoya qilishda, ularga malakali yuri-
dik yordam koʻrsatishda shartnoma boʻyicha 
(ixtiyoriy) vakil sifatida advokat ishtiroki mu-
him oʻrin egallaydi. 

Bu borada Oʻzbekiston Respublika-
si Prezidentining 2022-yil 28-yanvarda-
gi “Yangi Oʻzbekistonning 2022–2026-yil-
larga moʻljallangan taraqqiyot strategiyasi 
toʻgʻrisida”gi PF-60-son Farmoni bilan tas-
diqlangan “Inson qadrini ulugʻlash va faol 
mahalla yili”da amalga oshirishga oid Dav-
lat dasturida Sud protsessida tomonlarning 
haqiqiy tenglik va tortishuvlik prinsiplari-
ni roʻyobga chiqarish, yaʼni protsessual qo-
nunchilikda advokatning vakolatlarini, shu 
jumladan, dalillarni toʻplash va taqdim etish 
vakolatlarini kengaytirish, davlat hisobidan 
ijtimoiy himoyaga muhtoj fuqarolarga bepul 
yuridik yordamni jinoyat ishlari bilan bir qa-
torda fuqarolik va maʼmuriy ishlar boʻyicha 
ham koʻrsatish tizimini joriy etish, advokat-
ning protsessual maqomini kuchaytirish kabi 
maqsad va vazifalarni belgilanishi advokatu-
ra sohasidagi islohotlarni yangi bosqichini 
boshlab beradi. 

Ushbu davlat dasturi ijrosini taʼminlash 
maqsadida 2023-yil 16-iyunda Oʻzbekiston 
Respublikasining “Davlat hisobidan yuridik 
yordam koʻrsatish toʻgʻrisida”gi Qonuni qa-
bul qilindi. Mazkur qonunning 9-moddasida 
kam taʼminlangan shaxslar, agar ular fuqaro-
lik ishlari boʻyicha daʼvogarlar yoki javobgar-
lar sifatida ishtirok etishsa davlat hisobidan 
yuridik yordam olish huquqiga ega boʻlgan 
jismoniy shaxslar etib belgilandi. Shuning-
dek, ushbu Qonunning 11-moddasida mazkur 
shaxslar fuqarolik ishlari boʻyicha sudlarga 
taalluqli boʻlgan quyidagi: 

–	ijtimoiy nafaqalar va moddiy yordam ta-
yinlash hamda toʻlash toʻgʻrisidagi;

–	ishga tiklash haqidagi;
–	ish haqini undirish toʻgʻrisidagi;
–	alimentlarni undirish haqidagi;

–	uyga kiritish, turar joydan foydalanish 
huquqini yoʻqotgan deb topish va koʻchirish 
toʻgʻrisidagi;

–	mehnatda mayib boʻlganlik yoki sogʻliq-
ning boshqacha tarzda shikastlanganligi, 
shuningdek, boquvchining vafot etganligi 
tufayli yetkazilgan zararning oʻrnini qoplash 
haqidagi;

–	Oʻzbekiston Respublikasi Fuqarolik ko-
deksining 991-moddasida nazarda tutilgan 
tartibda tergovga qadar tekshiruvni amalga 
oshiruvchi organlarning, surishtiruv, dastlab-
ki tergov, prokuratura organlarining va sud-
ning qonunga xilof harakatlari tufayli yetka-
zilgan zararning oʻrnini qoplash toʻgʻrisidagi 
ishlar boʻyicha davlat hisobidan yuridik yor-
dam olish huquqiga ega ekanligi mustahkam-
landi.

Oʻzbekiston Respublikasining “Davlat hi-
sobidan yuridik yordam koʻrsatish toʻgʻrisi-
da”gi Qonuni qabul qilinganligi munosabati 
bilan Oʻzbekiston Respublikasining ayrim qo-
nun hujjatlariga oʻzgartirish va qoʻshimchalar 
kiritish haqida 2024-yil 27-fevraldagi OʻRQ-
915-sonli Qonuniga asosan Oʻzbekiston Res-
publikasi Fuqarolik protsessual kodeksining 
65-moddasi: “Sud daʼvogarning yoki javob-
garning iltimosiga koʻra, “Davlat hisobidan 
yuridik yordam koʻrsatish toʻgʻrisida”gi 
Oʻzbekiston Respublikasi Qonuniga mu-
vofiq davlat hisobidan yuridik yordam 
koʻrsatadigan advokatning ishtirok etishini 
taʼminlash choralarini koʻrishi shart.

Davlat hisobidan yuridik yordam koʻr-
satadigan advokat jalb etiladigan paytga 
qadar sud ishning muhokamasini keyinga 
qoldiradi. Davlat hisobidan yuridik yordam 
koʻrsatadigan advokatni jalb qilishda advo-
katning ishda ishtirok etishi tasdiqlangan 
paytdan eʼtiboran unga ishga kirishish uchun 
kamida toʻrt soat vaqt berilishi kerak”, – de-
gan mazmundagi toʻrtinchi va beshinchi 
qismlar bilan toʻldirildi. 

Ushbu kiritilgan qoʻshimcha va oʻzgar-
tishlar oʻz navbatida fuqarolarning sud ja-
rayonlarida bepul malakali yuridik yordam 

olish huquqini huquqiy jihatdan mustahkam-
ladi hamda professional yuridik yordam sifa-
tini va advokat kasbining nufuzini oshirishga, 
shuningdek, sud ishini yuritishda tenglik va 
tortishuv prinsiplarini toʻliq roʻyobga chiqa-
rishga xizmat qildi. 

Tadqiqot natijalari tahlili
Darhaqiqat, hozirgi kunda fuqarolik prot-

sessual huquqi fani nazariyasida vakil bilan 
advokat maqomining oʻzaro nisbati, advokat-
ning sud protsessida ishtirokining oʻziga xos 
xususiyatlarini tadqiq qilish dolzarb masala-
lardan biri hisoblanadi. 

Ushbu masala yuzasidan ilmiy manba-
larda turli xil fikrlar ilgari surilgan. Masalan, 
E.S. Аloyanning qayd etishicha, fuqarolik 
ishlari boʻyicha odil sudlovni amalga oshi-
rish jarayonida sud va sud protsessining 
boshqa ishtirokchilari oʻrtasida protsessual 
huquqiy munosabatlar vujudga kelganligi 
sababli vakil oʻziga berilgan huquq va maj-
buriyatlar majmuasini amalga oshirishda 
fuqarolik protsessual huquqiy munosabat-
larida nisbatan mustaqil subyekt sifatida ha-
rakat qiladi [8]. 

R.А. Sidorov vakilning protsessual ma-
qomini: vakil ishda ishtirok etuvchi shaxs 
ham emas, odil sudlovni amalga oshirishga 
koʻmaklashuvchi shaxs ham emas deb tas-
niflaydi. Uning fikricha vakilning protsessual 
maqomi murakkab boʻlib, u oʻziga berilgan 
vakolatlarni amalga oshiradigan, mustaqil 
protsessual huquq va majburiyatlarga ega 
shaxs hisoblanadi [4]. Ushbu fikrga toʻliq 
qoʻshilib boʻlmaydi. Chunki vakil ishda ishti-
rok etuvchi shaxs sifatida ishning boshidan 
oxirigacha ishtirok etadigan, ishning yaku-
niy natijasidan ham moddiy ham protsessual 
manfaatdor shaxs hisoblanadi. 

S.S. Kazixanovaning fikricha: “Agar vakilni 
jarayonga qabul qilish (kiritish) uchun asos 
vakillikni turlarga ajratish mezoni sifatida qa-
ralsa, shartnomaviy vakil uchun bunday asos 
shartnoma emas, balki ishni yuritish uchun 
toʻgʻri bajarilgan vakolatlarning mavjudligi 
hisoblanadi. Shartnoma vakilining vakolatlari 

esa har doim ham ishonchnoma bilan tasdiq-
lanmaydi” [12].

Y.E. Kolokolova fuqarolik protsessida va-
killik institutini ikki turga boʻladi, yaʼni pro-
fessional va noprofessional vakillik. Аdvokat 
fuqarolik protsessida vakil sifatida fuqaro-
lik sud ishlarini yuritishning subyekti boʻlib, 
yetarli bilim va tajribaga ega boʻlgan, oʻzing 
protsessual faoliyatining sifati, oʻz vaqtida 
va samaradorligi uchun masʼul boʻlgan pro-
fessional shaxs hisoblanib, jismoniy va yuri-
dik shaxslarning sud orqali himoyalanish va 
malakali yuridik yordamga boʻlgan konsti-
tutsiyaviy huquqini amalga oshiradi. Аdvo-
kat vakillikning boshqa subyektlaridan farqli 
ravishda protsessual qonunchilikda uning 
alohida maqomi toʻgʻrisida huquqiy norma 
kiritish lozimligini taʼkidlagan. Uning fikri-
cha, vakilning protsessual maqomi tarkibi-
ga fuqarolik protsessida taraflar va uchinchi 
shaxslarning subyektiv (protsessual) hu-
quqlari, taraflarning, uchinchi shaxslarning 
protsessual majburiyatlari va qonuniy man-
faatlari, fuqarolik protsessual huquq layoqati 
va muomala layoqati, subyektiv protsessual 
huquqlar, erkinliklar va qonuniy manfaatlar-
ning fuqarolik protsessual kafolatlari, javob-
garlik kabi elementlar va huquqiy toifalar ki-
radi [13]. 

Y.M. Xaleppo vakil va advokat oʻrtasida 
oʻzaro farqli jihatlarni tahlil qilib, ulardan 
advokat vakillik institutining boshqa sub-
yektlaridan farqi advokat tomonidan amal-
ga oshiriladigan sudda vakillikning vujudga 
kelishining huquqiy asoslari sifatida murak-
kab yuridik tarkibni tashkil etuvchi yuridik 
faktlar deb xulosaga kelgan. Ishda yuridik 
fakt (advokat va ishonch bildiruvchi shaxs 
oʻrtasida shartnoma tuzish) vakillik asosla-
rining murakkab huquqiy tarkibining tarki-
biy qismlaridan biri va oʻzaro bogʻliq hara-
katlar zanjirida birinchi boʻlib koʻrsatilgan. 
Аdvokatga murojaat qilish, advokatni tan-
lash, shartnoma tuzish, advokatning sudga 
vakolatini tasdiqlovchi hujjatni taqdim etish 
– order va (yoki) ishonchnoma [14]. Uning 

fikricha, advokatning huquqiy maqomi prot-
sessda boshqa vakillarning huquqiy maqo-
midan farq qilib, advokatga vakil sifatida 
vakolat berishning yanada murakkab tarti-
bi belgilanganligi taʼkidlangan. Аdvokatlik 
guvohnomasi va order advokatning “statik” 
maqomini tasdiqlab, ularning elementi ad-
vokatura toʻgʻrisidagi qonunchilikda nazarda 
tutilgan huquq va majburiyatlardir. Аdvo-
katning vakil sifatidagi huquqiy maqomining 
alohida elementi bu uning javobgarligi, yaʼni 
advokatlik tuzilmasi oldidagi intizomiy ja-
vobgarlik, ishonch bildiruvchi shaxs oldidagi 
fuqarolik (mulkiy) javobgarlik va protsessual 
javobgarlik [15]. 

E.S. Аloyan tadqiqot mavzusi doirasida 
vakildan farqli ravishda advokatning fuqa-
rolik jamiyati instituti sifatida asosiy xususi-
yatlarini belgilab beradi. Bular: advokatura 
mustaqilligi, shu jumladan, uning faoliyatiga 
davlat organlari tomonidan aralashishdan 
davlat kafolatlari bilan himoyalanganligi, ad-
vokatlar hamjamiyatining oʻzini-oʻzi tartib-
ga solishi; advokat uchun qonun talablariga 
koʻra kafolatlangan advokatlarning professio-
nalligi; professional advokat xizmatlarining 
mavjudligi, advokat rioya qilishi shart boʻlgan 
axloqiy meʼyorlarning mavjudligi, shuning-
dek, ushbu qoidalarga rioya qilmaslik uchun 
javobgarlikning mavjudligi [12]. 

Xulosalar
Yuqoridagi olimlar S.S. Kazixanova,  

Y.E. Kolokolova, Y.M. Xaleppo, E.S. Аloyanlar-
ning fikr-mulohazalaridan shunday xulosaga 
kelishimiz mumkinki, vakil va advokatning 
oʻzaro nisbati, ishda ishtirok etish xususiyat-
lari quyidagilarda namoyon boʻladi: 

–	 advokat vakillikni boshqa turidan 
oʻzaro huquqiy maqomi bilan farq qiladi. 
Yaʼni advokat maqomiga ega boʻlish uchun 
oliy yuridik maʼlumotga ega boʻlish, advokat-
lik faoliyati bilan shugʻullanish huquqini be-
ruvchi litsenziyani belgilangan tartibda olgan 
Oʻzbekiston Respublikasining fuqarosi boʻlish 
talab etiladi. Vakillikning boshqa turlarida 
esa bunday talab mavjud emas; 

–	 advokat yuridik yordam koʻrsatish 
boʻyicha yozma ravishda shartnoma tuzadi, 
boshqa vakillar esa shartnoma tuzmaydi; 

–	 sudda ish yuritish boʻyicha vakil si-
fatida professional faoliyat bilan faqat ad-
vokatlar shugʻullanishi mumkin, ular bosh-
qa vakillik turidan professionalligi, yuridik 
soha boʻyicha mutaxassisligi, fuqarolarning 
malakali yuridik yordam olish kabi kons-
titutsiyaviy huquqlari amalga oshirilishini 
taʼminlashga xizmat qilishi bilan ajralib tu-
radi; 

–	 Oʻzbekiston Respublikasi Oliy 
sudi Plenumining 2010-yil 14-maydagi 
“Vakillikka doir fuqarolik protsessual qo-
nunchiligi normalarining sudlar tomoni-
dan qoʻllanilishi toʻgʻrisida”gi qarorining 
13-bandiga koʻra, shartnoma boʻyicha ay-
rim vakillar ishga kirishishiga ijozat beri-
lishi uchun qonun sudga ishonchnomadan 
tashqari yana boshqa hujjatlar taqdim eti-
lishini talab qiladi, jumladan: ishonch bildi-
ruvchining qarindoshlari uchun – ishonch 
bildiruvchi va vakil orasida qarindoshlik 
aloqalarini tasdiqlovchi hujjatlar; yuridik 
shaxsning rahbari uchun – uning mansab 
mavqeyini tasdiqlovchi hujjat. Аdvokat ish-

ga kirishishi uchun advokatlik guvohnomasi 
va advokatlar tuzilmasi tomonidan berilgan 
order taqdim etilishi kifoya boʻlib, u advo-
katga yuridik yordam soʻrab murojaat etgan 
shaxs manfaatlarini sudda himoya qilish hu-
quqini (FPK 69-moddasining ikkinchi qis-
mida nazarda tutilgan huquqlardan tashqa-
ri) beradi;

–	 vakil va advokatning javobgarlik ma-
salasi, yaʼni ishonch bildiruvchi shaxs oldi-
dagi fuqarolik (mulkiy) javobgarlik va prot-
sessual javobgarligi, advokatning advokatlik 
tuzilmasi oldidagi intizomiy javobgarligi kabi 
masalalar bilan ham oʻzaro nisbati turlicha. 
Oʻzbekiston Respublikasi Fuqarolik prot-
sessual kodeksining 145-, 220-moddalariga 
koʻra, advokat sud majlisida raislik qiluvchi-
ning farmoyishlariga boʻysunmagan taqdir-
da u ogohlantirilishi, uzrsiz sabablar bilan 
sudga kelmasa, sud xususiy ajrim chiqarishi 
va Oʻzbekiston Respublikasi Аdvokatlar pa-
latasining hududiy boshqarmasi huzuridagi 
malaka komissiyasiga yuborishi belgilangan. 
Bundan tashqari Oʻzbekiston Respublikasi-
ning “Аdvokatura toʻgʻrisida”gi Qonunining 
14-moddasiga koʻra, advokatning intizomiy 
javobgarligi belgilangan.

REFERENCES

1.	 Shoraxmetov Sh.Sh. Oʻzbekiston Respublikasi Fuqarolik protsessual kodeksiga sharhlar 
[Comments to the Civil Procedure Code of the Republic of Uzbekistan]. Tashkent, TSIL Publ., 2010, p. 75.

2.	 Mamasiddiqov M. Fuqarolik protsessi [Civil proceedings]. Tashkent, Bactria Publ., 2014, p. 72. 
3.	 Olimova K.K. Fuqarolik sud ishlarini yuritishda vakilning ishtirok etish muammolari [Problems 

of participation of a representative in civil litigation]. Tashkent, TSIL Publ., 2011, p. 18.
4.	 Sidorov R.А. Predstavitel’stvo v grazhdanskom protsesse [Representation in Civil Proceedings]. 

Tver, 2003, pp. 12–13. 
5.	 Perepyolkina N.V., Kuskov А.S. Evolyutsiya i pravovaya sushchnost’ predstavitel’stva v 

grazhdanskom prave i protsesse [Evolution and legal essence of representation in civil law and 
procedure]. Laws of Russia: Experience, Analysis, Practice, 2015, vol. 9, p. 92.

6.	 Ruzakova O.А. Kommentariy k Grazhdanskomu protsessuall’nomu kodeksu Rossiyskoy 
Federatsii [Commentary to the Civil Procedure Code of the Russian Federation]. Civil Procedure 
Bulletin, 2014, vol. 5, p. 117.

7.	 Nekrasova Ye. Predstavitel’stvo v nemetskom grazhdanskom protsesse [Representation in 
German civil proceedings]. Arbitration and Civil Procedure, 2010, vol. 11, pp. 30–32.



12.00.04 – FUQAROLIK PROTSESSUAL HUQUQI. 
IQTISODIY PROTSESSUAL HUQUQI. 
HAKAMLIK JARAYONI VA MEDIATSIYA

110110 2025-YIL 3-SON
VOLUME 5 / ISSUE 3 / 2025

ISSN: 2181-1938YURISPRUDENSIYA

8.	 Аloyan E.S. Institut predstavitelstva v sivilisticheskom protsessualnom prave [The Institute of 
Representation in Civilistic Procedural Law]. Saratov, 2021, p. 17. 

9.	 Guk V.А. Predstavitel’stvo v grazhdanskom protsesse: pravozashchitnaya funktsiya i 
aktual’nyye voprosy sovershenstvovaniya zakonodatel’stva [Representation in civil proceedings: 
human rights function and current issues of improving legislation]. Legal Science and Law Enforcement 
Practice, 2014, vol. 2, p. 24.

10.	 Fuqarolik protsessuall huquqi [Civil procedural law]. Tashkent, TSUL Publ., 2020, p. 182.
11.	 Mamasiddiqov M.M. Fuqarolik sud ishlarini yuritishning huquqiy asoslarini takomillashtirish 

masalalari [Issues of improving the legal framework for civil litigation]. Tashkent, QQMI Publ., 2013,  
p. 68.

12.	 Kazikhanova S.S. Predstavitel’stvo po naznacheniyu suda v grazhdanskom sudoproizvodstve 
[Representation by appointment of the court in civil proceedings]. Moscow, 2015, p. 28.

13.	 Kolokolova Ye.E. Advokat – predstavitel’ v rossiyskom grazhdanskom protsesse [Advocate - 
representative in Russian civil proceedings]. Saratov, 2005, p. 12. 

14.	 Khaleppo Ye.M. Pravovoye polozheniye advokata kak uchastnika grazhdanskogo i 
arbitrazhnogo protsessa v Rossiyskoy Federatsii [The legal status of a lawyer as a participant in civil 
and arbitration proceedings in the Russian Federation]. Moscow, 2012, p. 22. 

15.	 Habibullayev D.Y. Fuqarolik sud ishlarini yuritishda protsessual adolat va protsessual 
qonuniylikning o‘zaro tahlili [Mutual analysis of procedural fairness and procedural legality in the 
Conduct of civil court cases]. Jurisprudence, 2024, vol. 4, no. 4, pp. 105–113.



YURISPRUDENSIYA
HUQUQIY ILMIY-AMALIY JURNALI

2025-YIL 3-SON

VOLUME 5 / ISSUE 3 / 2025

DOI: 10.51788/tsul.jurisprudence.5.3.


